
HUDUD DAROMAD SALOHIYATINI BAHOLASH 
VA RIVOJLANTIRISHGA METODOLOGIK 

YONDASHUVLAR

iqtisod fanlari nomzodi, professor 

Annotatsiya: Maqolada hudud daromad salohiyatining mahalliy hokimiyatlar moliyaviy ta’minoti tizimidagi o‘rni va 
ahamiyati yoritilgan. Daromad salohiyati tushunchasining keng va tor ma’nodagi mohiyati ochib berilgan. Shuningdek, 
hudud daromad salohiyatining shakllanishi va undan foydalanish mexanizmlari, uning tarkibiy elementlari chuqur 
o‘rganilgan. Ushbu tushunchaning miqdoriy va sifat jihatlari uning asosiy tarkibiy qismi – “hududning budjet-soliq 
salohiyati” misolida tahlil qilingan.

Kalit soʻzlar: hudud, hududni rivojlantirish strategiyasi, mahalliy davlat hokimiyati organlari, mahalliy budjetlar, salohiyat, 
hududning moliyaviy salohiyati, hududning daromad salohiyati, hududning budjet-soliq salohiyati.

Abstract: The article examines the role and significance of a region’s income potential within the financial support system 
of local self-government bodies. The concept of regional income potential is explored in both broad and narrow senses. 
The mechanisms of its formation and utilization, as well as its structural components, are analyzed in detail. Furthermore, 
the quantitative and qualitative characteristics of income potential are illustrated through its key component — the “fiscal 
and tax potential of the region.”

Key words: region, regional development strategy, local self-government bodies, local budgets, potential, financial 
potential of the region, income potential of the region, fiscal and tax potential of the region.

Аннотация: В статье раскрыты роль и значение доходного потенциала региона в системе финансового обеспечения 
органов местного самоуправления. Представлена сущность данного понятия в широком и узком смыслах. Изучены 
механизмы формирования и использования доходного потенциала региона, а также его структурные элементы. 
Количественные и качественные характеристики доходного потенциала проанализированы на примере его 
ключевого элемента — «бюджетно-налогового потенциала региона».

Ключевые слова: регион, стратегия развития региона, органы местного самоуправления, местные бюджеты, 
потенциал, финансовый потенциал региона, доходный потенциал региона, бюджетно-налоговый потенциал 
региона.

K I R I S H
Jahon iqtisodiyotining zamonaviy rivojlanish tamoyillari, O‘zbekiston Respublikasi iqtisodiyotiga tashqi 

salbiy omillar ta’sirini yumshatishga qaratilgan chora-tadbirlar, demografik jarayonlarning faollashuvi va mehnat 
bozoridagi keskinlikning ortib borishi, hududlarning ishlab chiqarish salohiyatini kengaytirish zarurati, bandlikni 
oshirish hamda aholining turmush darajasini yaxshilash masalalari mamlakatni barqaror rivojlantirish va aholi 
farovonligini yuksaltirishga qaratilgan kompleks iqtisodiy siyosatning ustuvor yo‘nalishlaridan biri sifatida 
namoyon bo‘lmoqda [1].

O‘zbekiston iqtisodiyotining modernizatsiyasi va chuqur isloh qilinishining yangi bosqichi, shuningdek 

uning jahon xo‘jalik tizimiga bosqichma-bosqich integratsiyalashuvi investitsion va innovatsion rivojlanishning 
yangi omillarini aniqlash, ulardan samarali foydalanishning tamoyillari va institutsional asoslarini qayta 
ko‘rib chiqishni taqozo etmoqda. Biroq iqtisodiyotning real tarkiy jihatdan yangilanishi, milliy mahsulotlarning 
raqobatbardoshligini oshirish va barqaror iqtisodiy o‘sishga erishish jarayoni moliyaviy resurslar bilan bog‘liq 
cheklovlar tufayli sezilarli darajada susaymoqda. Mazkur resurslarning iqtisodiy tizimdagi o‘rni va ahamiyati 
esa yil sayin ortib bormoqda.

Shu bilan birga, mamlakatda moliya-bank tizimi shakllangan bo‘lishiga qaramay, uning barqarorligi 
ehtimoliy tahdidlar sharoitida yetarlicha ta’minlanmaganini ko‘rsatuvchi muayyan kolliziya kuzatiladi. Xavf 
omillarining paydo bo‘lishi tizimning tezkor beqarorlashuviga, likvidlik tanqisligining kuchayishiga, budjetlar 
defitsitining ortishiga, kapitalning ichki moliya tizimi va mamlakatdan chiqib ketishiga hamda inflyasiya 
sur’atlarining oshishiga olib kelmoqda. Ushbu holat eng avvalo hududlar darajasida keskin sezilmoqda, chunki 
iqtisodiy, ijtimoiy, demografik va ekologik nomutanosibliklar ayrim regionlarda rivojlanish muammolarini yanada 
murakkablashtirmoqda. Shuningdek, hududlarning budjet mablag‘lari hamda moliya bozorlari resurslarini jalb 
etish bo‘yicha kuchli raqobatga tortilishi mavjud muammolarni keskinlashtirmoqda.

Shu munosabat bilan iqtisodiy o‘sish omillari bilan bir qatorda ushbu omillarning optimal kombinatsiyasini 
ta’minlaydigan institutsional-moliyaviy sharoitlar, mexanizmlar va vositalarni ham baholash dolzarbdir. Bu esa 
iqtisodiyotning uzoq muddatli o‘sishini ta’minlashga qodir bo‘lgan rivojlanish salohiyatini aniqlash va hisobga 
olish zaruratini yuzaga chiqaradi.

Hududlarda moliyaviy resurslar oqimlari va daromad salohiyatini shakllantirishga kompleks yondashuvning 
yetarli emasligi, avvalo, ko‘plab davlat dasturlari va strategik hujjatlarda hududiy moliyaviy komponentlarning 
yetarli darajada yoritilmaganligi bilan izohlanadi. Ayni paytda daromad salohiyatining ayrim tarkibiy qismlari 
yetarlicha inobatga olinmayapti: amaldagi yondashuv asosan budjet–soliq salohiyatini shakllantirish va 
boshqarishga qaratilgan bo‘lib, kredit va sug‘urta tashkilotlari, investitsion kompaniyalar va jamg‘armalar, 
aholi mablag‘larining potentsiali yetarli hisobga olinmaydi. Natijada hududlarni rivojlantirish bo‘yicha ishlab 
chiqilayotgan dasturlar ko‘pincha moliyaviy jihatdan to‘liq ta’minlanmagan holda qolmoqda.

O‘zbekiston hududlarining moliyaviy salohiyatini shakllantirish imkoniyatlari tabiiy-iqlim sharoitlari, 
mehnat taqsimoti tizimi, iqtisodiy tuzilma va ishlab chiqarish darajasidagi tafovutlarga ko‘ra sezilarli farq qiladi. 
Respublikaviy iqtisodiy muammolarning tegishli moliyalashtirish bazasisiz hududlarga «vertikal siljitilishi» 
mintaqalararo tafovutlarni yanada keskinlashtirib, iqtisodiy rivojlanishning moliyaviy asoslarini zaiflashtirmoqda.

Daromad salohiyatining shakllanishi va undan foydalanish mexanizmlarini qayta ko‘rib chiqish zarurati 
davlatning, xo‘jalik yurituvchi sub’yektlarning va aholining moliyaviy imkoniyatlarini kompleks baholashga 
asoslangan holda hududlarning moliyaviy mustaqilligini oshirish, xususiy kapital ishtirokini kengaytirish va 
moliyaviy instrumentlarning diversifikatsiyasini ta’minlash ehtiyoji bilan bog‘liq. Bunday yondashuv hududlarni 
rivojlantirishga qaratilgan davlat siyosatini shakllantirish va amalga oshirish jarayonida budjet–soliq siyosati, 
bank tizimi siyosati, sug‘urta bozori, qimmatli qog‘ozlar bozori kabi keyingi moliyaviy institutlarning taraqqiyotini 
tizimli ravishda hisobga olishni taqozo etadi. Ularning rivojlanishi o‘z navbatida daromad salohiyatining tarkibi 
va tuzilmasida o‘zgarishlarni yuzaga keltiradi. Biroq ushbu salohiyatning miqyosi va iqtisodiy o‘sishdagi roli 
hududiy rivojlanish strategiyalarini ishlab chiqishda yetarlicha baholanmayapti.

M A V Z U G A  O I D  A D A B I Y O T L A R  S H A R H I
Hududlarning daromad salohiyatini shakllantirish va uni samarali boshqarish masalasi iqtisodiyot fanida 

turli ilmiy maktab vakillari tomonidan keng o‘rganilgan. Tadqiqotchilar ushbu tushunchaning nazariy asoslari, 
tarkibiy elementlari, shakllanish mexanizmlari va hududiy rivojlanishga ta’sirini turli yo‘nalishlarda talqin 
etganlar.

Avvalo, Yu.A. Vlasova va A.I. Abramovalar tomonidan bildirilgan fikrlarda hududlarning daromad 
salohiyatini oshirishda davlat–xususiy sheriklikni rivojlantirish, biznes sub’yektlari uchun ma’muriy va soliq 
yukini kamaytirish, byurokratik tartiblarni soddalashtirish muhim ahamiyatga ega ekanligi ta’kidlanadi. Olimlar 
fikriga ko‘ra, noishlab chiqaruvchi xarajatlarning qisqartirilishi va ishlab chiqarishga yo‘naltirilgan sarflarning 
ko‘payishi hududiy budjet siyosati samaradorligini oshiradi. Daromad salohiyatini kompleks rivojlantirish esa 
uzoq muddatda hudud iqtisodiyoti uchun sezilarli ijobiy natija beradi [2].

A. Seleznev va N. Dotsenko hududiy budjetlar daromadlarini shakllantirish muammosini dolzarb 
makroiqtisodiy masala sifatida ko‘rsatib, hududlar moliyalashtirishining real defitsiti iqtisodiy barqarorlikka xavf 
tug‘dirayotganini qayd etadi [3].

O.V. Serebryakova munitsipal tuzilmalarning moliyaviy ta’minotini mahalliy boshqaruv tizimidagi eng 
murakkab va dolzarb masalalardan biri sifatida ta’riflaydi. Uning yondashuvida hududlarning moliyaviy 
imkoniyatlari, mustaqilligi va resurs bilan ta’minlanganlik darajasi mahalliy boshqaruv samaradorligining asosiy 
omili sifatida qayd etilgan [4].

Ilmiy adabiyotlarda daromad salohiyatiga oid asosiy muammo — ushbu tushunchaning yagona ta’rifi 
shakllanmaganidir. Tadqiqotchilarning aksariyati uni investitsion yoki moliyaviy salohiyat bilan aynanlashtiradi. 
Aslida esa “daromad salohiyati”, “moliyaviy salohiyat” va “investitsion salohiyat” turlicha tarkibga, 
mexanizmlarga va iqtisodiy ta’sir doirasiga ega bo‘lgan mustaqil kategoriyalardir. Shunga qaramay, ular o‘zaro 
bog‘liq: investitsion salohiyat moliyaviy resurslarning bir qismini o‘z ichiga olsa, moliyaviy salohiyat investitsiya 
faoliyatini qo‘llab-quvvatlaydi.

Mazkur yo‘nalishda o‘zbek olimlarining qarashlari ham muhim o‘rin tutadi. A. Vaxobov, Sh. Bekmurodov 
va R. Alimovlar hududlarning moliyaviy barqarorligi fiskal siyosatning institutsional samaradorligiga, daromad 
manbalarining diversifikatsiyasiga bog‘liq ekanligini ta’kidlaydilar [5]. Ularning fikricha, hududiy iqtisodiyotning 
izchil rivojlanishi moliyaviy resurslar manbalarining kengaytirilishi bilan chambarchas bog‘liq.

B. Khodiev va Q. Abdug‘aniyev investitsion salohiyatni baholash, investorlar uchun qulay muhit yaratish, 
risklarni kamaytirish hududning daromad salohiyatini oshirishdagi asosiy omillardan ekanini qayd etadi [6].

D. Isroilov va O. Jo‘rayevlar mahalliy moliyaviy resurslarni boshqarishda davlat–xususiy sheriklikning 
ahamiyatini, moliya bozori infratuzilmasi va bank tizimining hududiy rivojlanishga ta’sirini chuqur tahlil qilganlar 
[7]. Ularning fikricha, hududning moliyaviy mustaqilligini ta’minlash uchun faqat budjet mablag‘lari emas, balki 
kredit, sug‘urta, investitsiya fondlari va xususiy kapital imkoniyatlaridan ham kompleks foydalanish zarur. 

M. Kalandarov va N. Turayevlar daromad salohiyati zamonaviy iqtisodiy sharoitda faqat fiskal yoki 
moliyaviy ko‘rsatkichlar bilan emas, balki inson kapitali, innovatsion salohiyat va raqamli transformatsiya bilan 
ham bevosita bog‘liqligini ta’kidlaydilar [8].

Umumlashtirilgan holda, ilmiy manbalar tahlili daromad salohiyatini oshirish masalasi ko‘p qirrali va 
murakkab tizim ekanini ko‘rsatadi. U soliq–budjet siyosati, moliyaviy institutlarning rivoji, investitsion muhit, 
innovatsion jarayonlar hamda hududning institutsional barqarorligi bilan bevosita bog‘liqdir.

T A D Q I Q O T  M E T O D O L O G I YA S I
Ushbu tadqiqotning metodologiyasi hududlarning daromad salohiyatini shakllantirish jarayonini chuqur 

va tizimli o‘rganishga qaratilgan bo‘lib, ilmiy-nazariy asoslar, statistik tahlil, iqtisodiy modellashtirish va 
ekspert baholash yondashuvlari uyg‘unligiga tayangan. Tadqiqot avvalambor daromad salohiyati, moliyaviy 
salohiyat va investitsion salohiyat kabi iqtisodiy kategoriyalarning nazariy talqinlarini o‘rganishdan boshlandi. 
Shu maqsadda yetakchi rus va o‘zbek iqtisodchi olimlarining ilmiy qarashlari tahlil qilindi, xususan, daromad 
salohiyatining tarkibiy elementlari, uni shakllantiruvchi omillar va iqtisodiy tizimdagi funksional o‘rni bo‘yicha 
mavjud yondashuvlar solishtirildi. Turli talqinlarning qiyosiy tahlili daromad salohiyatining umumiy konsepsiyasini 
aniqlashtirishga yordam berdi.

Tadqiqot jarayonida hududning daromad salohiyati ko‘p komponentli tizim sifatida qaralib, u budjet-soliq 
salohiyati, investitsiya oqimlari, moliya bozorlarining rivojlanish darajasi, xususiy kapitalning faolligi va aholi 
jamg‘armalarining hajmi bilan belgilanadigan integrallashgan iqtisodiy kategoriya sifatida baholandi. Shu 
sababli tizimli yondashuv asosiy metod sifatida qo‘llanildi. Mazkur yondashuv daromad salohiyatining alohida 
elementlarini emas, balki ularning o‘zaro bog‘liqligini, ta’sir mexanizmlarini va hudud iqtisodiyotidagi ahamiyatini 
bir butun shaklda o‘rganishga imkon berdi.

Empirik tahlil O‘zbekistonning rasmiy statistik bazalari ma’lumotlariga asoslandi. Budjet daromadlari 
dinamikasi, investitsiya hajmlari, moliya institutlarining faoliyati, soliq tushumlari va aholi daromadlari 
bo‘yicha ko‘rsatkichlar iqtisodiy-statistik usullar yordamida umumlashtirildi. Hududlar o‘rtasidagi farqlarni 
aniqlashda taqqoslash usuli qo‘llanilib, daromad salohiyatiga ta’sir etuvchi asosiy omillar va hududlar bo‘yicha 
nomutanosibliklar aniqlashtirildi.

Tadqiqotda iqtisodiy modellashtirish yondashuvi ham qo‘llanilib, fiskal siyosatdagi o‘zgarishlarning hudud 
daromad salohiyatiga ta’siri, investitsion faollikning o‘sish salohiyatiga qo‘shgan hissasi va moliya bozorlarining 
barqarorlikdagi roli tahlil qilindi. Shuningdek, ekspert baholash usuli orqali iqtisodiyot bo‘yicha mutaxassislarning 
fikrlari yig‘ilib, daromad salohiyatining hozirgi holati, kuchli va zaif tomonlari, mavjud risklar va kelajakdagi 
rivojlanish imkoniyatlari yuzasidan xulosalar shakllantirildi.

Normativ-huquqiy tahlil esa O‘zbekiston Respublikasining soliq, budjet va investitsiya sohalariga oid 
amaldagi qonun hujjatlarini o‘rganishga qaratilib, ularning hududning daromad salohiyatiga ko‘rsatadigan ta’siri 
baholandi. Bu yondashuv daromad salohiyatini shakllantirish jarayonining institutsional asoslarini chuqurroq 
tushunishga imkon yaratdi.

Natijada tadqiqot nazariy asoslar, statistik tahlil, ekspert fikrlari va modellashtirish yondashuvlarini 
birlashtirgan holda hudud daromad salohiyatining shakllanishi va rivojlanishiga doir ilmiy xulosalarning 
asoslanganligini ta’minladi.

T A H L I L  V A  N A T I J A L A R
Hududning daromad salohiyati keng ma’noda hududning moliyaviy tizimi uzoq muddatli iqtisodiy o‘sish 

va rivojlanishni ta’minlay oladigan imkoniyatlar majmui sifatida talqin etiladi. Bunda mavjud barcha moliyaviy 
resurslar, ularni shakllantirish va foydalanish jarayonini belgilovchi sharoitlar, mexanizmlar va institutlar 
majmuasi nazarda tutiladi. Ushbu sharoitlar davlat, xo‘jalik yurituvchi sub’yektlar va aholi tomonidan yaratiladi 
hamda moliyaviy resurslarning shakllanishi, taqsimlanishi va maqsadli yo‘naltirilishini ta’minlab, hududda 
iqtisodiy o‘sish, kengaytirilgan takror ishlab chiqarish va ijtimoiy rivojlanish uchun zarur moliyaviy asosni 
yaratadi. Keng ma’nodagi daromad salohiyati quyidagi talablarni o‘z ichiga oladi: hududning o‘z ehtiyojlarini 
qondiruvchi ichki moliyalashtirish manbalari mavjud bo‘lishi; tashqi moliyaviy resurslarni zarur miqdorlarda 
va maqbul shartlarda jalb qila olish imkoniyati; barcha shakllantirilayotgan resurslar maqbul risk darajasida 
bo‘lishi; hududiy moliyani samarali boshqarish uchun zarur institutlarning rivojlanganligi.

Daromad salohiyatining tor ma’nosi esa hudud moliyaviy tizimi sub’yektlari tomonidan shakllantiriladigan 
daromad manbalari majmuasini anglatadi. Bu manbalar hududning kundalik faoliyati, oddiy takror ishlab 
chiqarishni ta’minlashi va aholining yashash sifatini oshirishi uchun foydalaniladigan amaldagi salohiyatni 
tashkil etadi.

Daromad salohiyatini yanada aniqroq tahlil qilish maqsadida uning kengaytirilgan tasnifi taklif etiladi. Bu 
tasnif ikki yondashuvga tayanadi: jarayon (protsess) yondashuvi va element yondashuvi. Jarayon yondashuvi 
nuqtai nazaridan daromad salohiyati uch turdagi resurslardan tarkib topadi: joriy davrda yaratilayotgan 
resurslar; tashqi manbalardan jalb qilinadigan resurslar; avvalgi davrlarda to‘plangan resurslar. Element 
yondashuvi asosida esa daromad salohiyatining tarkibiga moliyaviy resurslar, moliyaviy tizim sub’yektlari, 
moliyaviy siyosat, moliya bozorlari, institutlar va boshqa tizimli elementlar kiradi.

Umuman olganda, daromad salohiyatining shakllanishi va undan foydalanish mexanizmi bir nechta tarkibiy 
qismlarni o‘z ichiga oladi. Birinchidan, salohiyatni shakllantirish va amalga oshirishda muhim bo‘lgan tamoyillar 
mavjud: hududning o‘ziga xos xususiyatlarini hisobga olish; salohiyatni boshqarish jarayonining uzluksizligi; 
o‘z-o‘zini ta’minlash tamoyili; salohiyat elementlari o‘rtasidagi uzviy bog‘liqlik; moliyaviy munosabatlarni 
takomillashtirish; moliyaviy resurslarning shakllanishi va ulardan samarali foydalanishning shaffofligi; davlat–
xususiy sheriklik asosida resurslar bazasini kengaytirish; risklarning minimallashtirilishi. Ikkinchidan, mexanizm 
kreditlar, obligatsiyalar, qarzlar, soliq instrumentlari kabi moliyaviy vositalar majmuasiga tayangan holda 
ishlaydi. Uchinchidan, mexanizm daromad salohiyatini baholash uchun qo‘llaniladigan moliyaviy metodlarni 
ham qamrab oladi: koeffitsientlar hisoblash, omilli tahlil, qiymat baholash, normativ tahlil, og‘ishlar tahlili va 
boshqalar.

Hududning daromad salohiyati miqdor jihatdan bir nechta elementlarning o‘zaro ta’siri natijasida 
shakllanadi. Bular: korxona va tashkilotlarning iqtisodiy salohiyati; budjet-soliq salohiyati; kredit tashkilotlari 
salohiyati; sug‘urta kompaniyalari salohiyati; investitsiya kompaniyalari va fondlar salohiyati; aholi (uy 
xo‘jaliklari) salohiyati. Daromad salohiyati nafaqat alohida iqtisodiy sub’yekt faoliyati natijasi, balki butun 
hudud va mamlakatning iqtisodiy barqarorligi va xavfsizligini belgilovchi omildir. U hududning zarur moliyaviy 
resurslarni yetarli hajmda yaratish qobiliyatini aks ettiradi, hududning moliya-bank tizimi rivojlanish darajasini 
ko‘rsatadi, regional boshqaruv organlari samaradorligini baholash mezoni sifatida xizmat qiladi. Shuningdek, 
daromad salohiyati davlat, hudud va uning sub’yektlari manfaatlarining uyg‘unlashuv darajasini ko‘rsatadi. 
Mazkur salohiyat bir tomondan hududning ijtimoiy-iqtisodiy rivojlanishiga tahdidlarning mavjudligini aks ettirsa, 
boshqa tomondan ushbu risk va tahdidlarga qarshi kurashish imkoniyatlarining mavjudligini ham belgilaydi. 
Shu bilan birga, daromad salohiyatining ko‘rsatkichlari davlat va hududlarning ijtimoiy-iqtisodiy rivojlanish 
strategiyasini ishlab chiqishda muhim axborot bazasi sifatida xizmat qiladi.

Daromad salohiyati amalda hududni zarur moliyaviy resurslar bilan ta’minlash, iqtisodiy sub’yektlarni 
daromad manbalarini oshirishga rag‘batlantirish, moliyaviy resurslarni hudud moliya tizimi ishtirokchilari 
o‘rtasida qayta taqsimlash va shu bilan birga resurslarning respublika markazi foydasiga taqsimlanishini 
ta’minlash, moliyaviy resurslar shakllanishi, taqsimlanishi va foydalanilishini nazorat qilish hamda yuzaga 
kelishi mumkin bo‘lgan moliyaviy xavflardan himoyalanish uchun xizmat qiladi. Daromad salohiyatini baholash 
hududning ijtimoiy-iqtisodiy rivojlanish strategiyasini ishlab chiqish va amalga oshirish jarayonida alohida 
ahamiyat kasb etadi, chunki strategik va operativ qarorlar aynan ushbu salohiyatning miqdori, barqarorligi va 
rivojlanish imkoniyatlariga bevosita bog‘liq bo‘ladi. Shu ma’noda daromad salohiyati bir tomondan hududning 
rivojlanish maqsadlarini amalga oshirish imkoniyatlarini belgilasa, ikkinchi tomondan ushbu maqsadlarning 
qanchalik muvaffaqiyatli amalga oshirilishi salohiyatning hajmi va barqarorligiga ta’sir etadi.



IQ
T

IS
O

D
IY

O
T

  
  

Э
К

О
Н

О
М

И
К

А
  

  
E

C
O

N
O

M
Y

M U H A N D I S L I K  VA  I Q T I S O D I Y O T  J U R N A L I2025-yil, aprel. № 4-son.

1063https://muhandislik-iqtisodiyot.uz

1-rasm. Hudud rivojlanish barqarorligiga erishishda daromad salohiyatining roli1

Hududning daromad salohiyatini aniqlash metodikasini yanada aniq va ko‘rgazmali asoslash maqsadida 
uning tarkibiy elementlaridan biri — hududning budjet–soliq salohiyati misolida tahlil o‘tkazamiz. Buning uchun 
hududning budjet–soliq salohiyatini ifodalovchi koeffitsientlardan foydalaniladi (jadval).

1	  Muallif tomonidan tuzilgan

1-jadval. Hududning budjet–soliq salohiyati koeffitsiyentlari jadvali2

Ko‘rsatkichlar
Salohiyat darajasi

yuqori o‘rtachadan 
yuqori o‘rtacha o‘rtacha-

dan past past

Hududning o‘z budjet daromadlarining 
jami xarajatlarga nisbati koeffitsienti (K1) > 1,0 0,75 – 1,0 0,5 – 0,75 0,25 – 0,5 < 0,25

Hududning o‘z daromadlarining jami 
hududiy daromadlarga nisbati koeffitsienti 
(K2)

> 0,8 0,6 – 0,8 0,4 – 0,6 0,2 – 0,4 < 0,2

Aholining o‘z daromadlariga 
ta’minlanganlik koeffitsienti (K3): 
hududning aholi jon boshiga to‘g‘ri 
keladigan daromadining mamlakat 
bo‘yicha aholi jon boshiga daromadga 
nisbati

> 2,0 1,5 – 2,0 1,0 – 1,5 0,5 – 1,0 < 0,5

Hududning o‘z daromadlarining 
budjetlararo transfertlar hajmiga nisbati 
(K4)

> 4,0 3,0 – 4,0 2,0 – 3,0 1,0 – 2,0 < 1,0

Hududning budjet–soliq salohiyati (BSS) mutlaq ko‘rinishda mahalliy budjetlar va budjetdan tashqari 
jamg‘armalar tomonidan jalb etilgan pul mablag‘lari yig‘indisini anglatadi:

BSS = SD + STD + BT
bu yerda:
SD — soliq daromadlari, hudud tomonidan shakllantiriladigan soliq manbalari;
STD — soliqdan tashqari daromadlar, hudud tomonidan jalb etiladigan soliqdan tashqari tushumlar;
BT — budjetlararo transfertlar.

Absolyut qiymatdan tashqari, biz hududning budjet–soliq salohiyati darajasini jadvalda keltirilgan 
ko‘rsatkichlar majmuasi asosida baholashni taklif etamiz. Budjet–soliq salohiyatining miqdoriy darajasini 
aniqlash va hududlarni reytinglash integral ko‘rsatkich — K_integr. yordamida amalga oshiriladi. Ushbu integral 
ko‘rsatkich quyidagi formula orqali hisoblanadi:

bu yerda PKᵢ — budjet–soliq salohiyatini tavsiflovchi individual ko‘rsatkichlar (K1, K2, K3 va K4).
Integral ko‘rsatkich qiymatiga qarab hududning budjet–soliq salohiyati darajasini quyidagicha aniqlash 

mumkin:
Kintegr. ≥ 1,6 bo‘lsa — hududning salohiyati yuqori;
1,2 ≤ Kintegr. < 1,6 bo‘lsa — o‘rtachadan yuqori;
0,8 ≤ Kintegr. < 1,2 bo‘lsa — o‘rtacha;
0,4 ≤ Kintegr. < 0,8 bo‘lsa — o‘rtachadan past;
Kintegr. < 0,4 bo‘lsa — past.

Olingan integral ko‘rsatkich budjet–soliq salohiyati darajasini yaxlit baholash imkonini beradi hamda 
alohida ko‘rsatkichlarning ta’siri bir butun ko‘rinishda aks ettiriladi. Shu tariqa, integral baholash hududlarning 
moliyaviy imkoniyatlarini solishtirish, ularning fiskal barqarorligini aniqlash va daromad salohiyatining qaysi 
yo‘nalishlarda kuchli yoki zaif ekanligini aniqlashga yordam beradi. Integral ko‘rsatkich qiymatlari hududning 
iqtisodiy va moliyaviy rivojlanish holatini kompleks tarzda aks ettirganligi bois, u daromad salohiyatining hozirgi 

2	  Muallif tomonidan ishlab chiqilgan

holatini tahlil qilish, mavjud muammolarni aniqlash va ularni bartaraf etishga qaratilgan amaliy choralarni 
belgilashda muhim analitik vosita hisoblanadi.

Shuningdek, ushbu ko‘rsatkich hududlarning soliq siyosatini takomillashtirish, budjet daromadlari tarkibini 
diversifikatsiya qilish, xo‘jalik sub’yektlari faoliyatini rag‘batlantirish va iqtisodiy o‘sishni qo‘llab-quvvatlash 
bo‘yicha strategik qarorlar qabul qilishda metodik asos bo‘lib xizmat qiladi. Integral tahlil natijalari hududning 
iqtisodiy xavfsizlik darajasini baholash, barqaror rivojlanish omillarini shakllantirish va moliyaviy resurslardan 
samarali foydalanish mexanizmlarini ishlab chiqish jarayonida ham dolzarb ahamiyatga ega.

Mazkur yondashuv asosida aniqlangan ko‘rsatkichlar keyingi bosqichda hududning daromad salohiyatini 
yaxlit baholash hamda uni oshirishga qaratilgan taklif va tavsiyalarni shakllantirish imkonini beradi.

X U L O S A  V A  T A K L I F L A R
Yuqorida keltirilgan nazariy va amaliy tahlillar hududning daromad salohiyatini shakllantirishga oid 

jarayonlarning murakkab, ko‘p omilli va o‘zaro bog‘liq ekanini ko‘rsatadi. Tadqiqot davomida daromad 
salohiyatining mazmuni, uning tarkibiy elementlari, shakllanish mexanizmlari, moliyaviy barqarorlikka ta’siri 
hamda baholash usullariga doir ilmiy xulosalar ishlab chiqildi. Ushbu natijalar mamlakat va hududlar iqtisodiy 
siyosatini takomillashtirish, budjet–soliq tizimini modernizatsiya qilish, investitsion jarayonlarni jadallashtirish 
va moliyaviy resurslardan samarali foydalanish uchun muhim metodologik asos bo‘lib xizmat qiladi.

Mazkur ilmiy izlanish asosida quyidagi umumiy xulosalarga kelindi:
1.	 Hududning daromad salohiyati elementlarini aniqlashga doir yagona tushuncha apparati va yagona 

ilmiy-metodik yondashuvning mavjud emasligi ushbu salohiyatni shakllantirish va oshirish imkoniyatlarini 
cheklaydi. Daromad salohiyati keng ma’noda hududning maksimal darajada safarbar etilishi mumkin bo‘lgan 
moliyaviy resurslari majmui hamda ushbu resurslarni shakllantirish, taqsimlash va jamg‘arishga xizmat qiluvchi 
iqtisodiy va institutsional sharoitlar tizimi sifatida talqin etilishi lozim. Bunda maqsad — hududning uzoq 
muddatli iqtisodiy o‘sishi, ijtimoiy-iqtisodiy rivojlanishi va moliyaviy barqarorligiga erishish hisoblanadi.

2.	 Daromad salohiyatining tarkibiy elementlari sifatida quyidagilarni ajratib ko‘rsatish maqsadga muvofiq: 
budjet–soliq salohiyati, kredit tashkilotlarining salohiyati, korxonalar va tashkilotlar salohiyati, investitsiya 
kompaniyalari va fondlar salohiyati, uy xo‘jaliklari salohiyati. Har bir element bo‘yicha absolyut va nisbiy 
ko‘rsatkichlarni baholash, shuningdek salohiyat hajmini kamaytirishi mumkin bo‘lgan xavf omillarini aniqlash 
zarur.

3.	 Hududni rivojlantirish strategiyasini ishlab chiqishda uning investitsion va moliyaviy salohiyati darajasini 
albatta inobatga olish lozim. Bu jarayonda bir qator muhim bosqichlar mavjud: hududni identifikatsiya qilish; 
ishlab chiqarish, tabiiy resurslar, mehnat va innovatsion salohiyatning holatini baholash; iqtisodiy o‘sishning 
tashqi va ichki omillari hamda tahdidlarini miqdoriy va sifat jihatdan aniqlash; hududning moliyaviy salohiyatini 
baholash va tegishli hisobot tayyorlash; hududning investitsiya ehtiyojlari va investitsiya muhitini tahlil 
qilish; investitsion salohiyatdan foydalanish natijalarini baholash; hududning investitsion menejment tizimini 
tahlil qilish. Yakunda hudud rivojlanish strategiyasi ishlab chiqilib, u mamlakat rivojlanish strategiyasi bilan 
uyg‘unlashtirilishi lozim.

4.	 Tashqi va ichki muhitning doimiy o‘zgaruvchanligini inobatga olgan holda hududning daromad 
salohiyatini boshqarish mexanizmini ishlab chiqish zarur. Ushbu mexanizm salohiyatni shakllantirish, undan 
foydalanish va uni oshirish jarayonlarini, shuningdek moliyaviy munosabatlarni boshqarishni va yuzaga 
keladigan xavf hamda tahdidlarni minimallashtirishni qamrab olishi lozim. Bunday boshqaruv o‘zaro bog‘langan 
va bir-birini taqozo etuvchi tamoyillarga asoslanadi: makro-, mezo- va mikro darajalar rivojlanishining sinxronligi; 
tashqi muhit o‘zgarishlariga moslashuvchanlik; strategik moslashuvchanlik; davlat–xususiy va ijtimoiy sheriklik; 
vaqtincha bo‘sh moliyaviy resurslarni jamlash; iqtisodiy xavfsizlikni ta’minlash; rag‘batlantirish; jarayonlarning 
shaffofligi.

Yuqoridagi ilmiy xulosalar hududning daromad salohiyatini shakllantirish va boshqarish masalasi nafaqat 
moliyaviy-barqarorlik mezoni, balki hududning uzoq muddatli ijtimoiy-iqtisodiy rivojlanish strategiyasining 
asosiy omillaridan biri ekanini ko‘rsatadi. Daromad salohiyatining to‘g‘ri baholanishi, tarkibiy elementlarining 
izchil rivojlantirilishi va ta’sir etuvchi omillarning kompleks boshqaruvi hududning raqobatbardoshligini oshirish, 
iqtisodiy resurslardan samarali foydalanish hamda aholining farovonligini ta’minlash uchun mustahkam 
poydevor yaratadi.

Shu bois, hududning daromad salohiyatini oshirishga qaratilgan ilmiy asoslangan yondashuvlar, 
institutsional mexanizmlar va siyosiy qarorlar tizimi iqtisodiy xavfsizlikni mustahkamlash, barqaror rivojlanish 
sur’atlarini qo‘llab-quvvatlash va iqtisodiy o‘sishning sifat ko‘rsatkichlarini yaxshilashda alohida ahamiyat kasb 
etadi. Mazkur tadqiqot natijalari hududlarni rivojlantirish strategiyasini takomillashtirish, moliyaviy resurslar 
boshqaruvini kuchaytirish va hududning iqtisodiy imkoniyatlarini to‘liq safarbar etishga xizmat qiladigan ilmiy-
amaliy asos bo‘lib xizmat qiladi.

